
GOUVÈNÈ CUOMO ANONSE GEN 50 MILYON DOLA KI DISPONIB POU SOUTNI 
PWOJÈ POU PWOTEKSYON KALITE DLO NAN FÈM BETAY NAN NEW YORK  

  
Finansman an fè Pati Lwa 2.5 Milya Dola Gouvènè a sou Enfrastrikti Dlo Pwòp  

  
Pwogram nan ap ede Fèmye ki gen Gwo Betay Respekte Nouvo Kondisyon sou 

Anviwònman an  
  
  

Jodi a, Gouvènè Andrew M. Cuomo anonse gen 50 milyon dola sibvansyon ki disponib. 
Aplikasyon yo ap fèt an twa tou, youn apre lòt, e lajan an ap ede fèm betay New York 
yo mete an pratik pwojè pou pwoteksyon kalite dlo. Finansman sa a fè pati Lwa 2.5 
milya dola Gouvènè a sou Enfrastrikti Dlo Pwòp (Clean Water Infrastructure Act) ane 
2017 la, ki envesti resous san parèy pou enfrastrikti dlo potab ak dlo ize, ansanmn ak 
lòt fason pou pwoteje kalite dlo a atravè eta a, tankou paregzanp lajan pou asire bon 
jesyon ak stokaj eleman nitritif, tankou fimye, sou fèm yo. Peryòd aplikasyon pou 
premye 20 milyon dola a se depi kounye a, rive 20 Novanm 2017.  
  
“N ap bay kiltivatè New York yo resous yo bezwen pou yo reyisi, ki fè n ap soutni 
ekonomi New York la e bay moun djòb. Epitou n ap pran mezi pou pwoteje bèl resous 
natirèl eta a”, Gouvènè Cuomo te deklare. “Finansman sa a enpòtan pou garanti dlo 
New York konsève e pwoteje, epi l ap ede kiltivatè atravè eta a respekte nòm ofisyèl 
sou anviwònman an, pou asire yon demen ki pi pwòp e pi sen pou tout moun.”  
  
Distri Konsèvasyon Sòl ak Dlo Konte yo (County Soil and Water Conservation Districts) 
ka aplike pou Pwogram Sistèm Stokaj ak Transfè Dechè (Waste Storage and Transfer 
System Program) Atelye Angrèsman Zannimo (Concentrated Animal Feeding 
Operation, CAFO) a onon kiltivatè ki kalifye yo. Sibvansyon maksimòm pou chak 
pwopozisyon se 385,000 dola, ki gen ladan finansman pou jeni ak depans pou 
konstriksyon. Sibvansyon yo ap ede fèm ki gen pèmi pou Atelye Angrèsman Zannimo 
konpanse depans yo fè nan kad pwojè pou pwoteksyon kalite dlo, tankou paregzanp 
konstriksyon stokaj fimye, preparasyon sit, ak pi bon pratik jesyon ki gen rapò ak sa.  
  
Eta New York gen plis pase 500 fèm CAFO, e pifò nan yo se fèm letye ki gen 300 oswa 
plis bèf. CAFO yo ka gen ladan tou lòt aktivite ki an rapò ak bèt, tankou paregzanp fèm 
ki gen bèf, volay ak chwal. Pwojè ki finanse yo pral ede kiltivatè yo tou respekte nouvo 
kondisyon sou anviwònman Depatman Konsèvasyon Anviwònmantal (Department of 



 

 

Environmental Conservation, DEC) Eta New York, ke yo te anonse nan mwa Janvye 
ane sa a.  
  
Aplikasyon an ak lòt enfòmasyon disponib sou sitwèb Depatman Agrikilti ak Mache yo 
(Department of Agriculture and Markets). Anplis de sa, Depatman Agrikilti ak Mache yo 
ansanm ak Depatman Konsèvasyon Anviwònmantal te devlope yon dokiman 
enfòmasyon pou edike kominote yo sou enpòtans stokaj fimye pou respè estanda sou 
anviwonman Eta New York yo. Fèy enfòmasyon an disponib isit la.  
  
Y ap bay prim sibvansyon yo nan dat 18 Desanm 2017. Depatman an pral lanse yon 
dezyèm ak twazyèm peryòd aplikasyon pou yon lòt 15 milyon dola an 2018 e 2019.  
  
Komisyonè Agrikilti Eta a (State Agriculture), Richard A. Ball, te deklare, “Premye 
seri finansman sa a fè pati 50 milyon dola ki disponib an jeneral pou pwoteksyon kalite 
dlo sou fèm yo, atravè gwo Lwa Gouvènè Cuomo a sou Enfrastrikti Dlo Pwòp. Li pral 
ede fèm letye ak fèm betay yo envesti nan yon seri sistèm jesyon fimye ki nesesè pou 
resiklaj optimal eleman nitritif ak pwoteksyon resous natirèl nou yo.”  
  
Komisyonè DEC Basil Seggos te di, “Gouvènè Cuomo etabli youn nan ajanda sou 
anviwònman ki pi djanm nan nasyon an, e priyorite li se pwoteje kalite dlo atravè eta a. 
Sibvansyon sa yo, ki posib grasa Lwa istorik 2.5 milya dola sou Enfrastrikti Dlo Pwòp la, 
pral ede fanmi agrikòl k ap travay di nan Eta nou an respekte prensip enpòtan ki 
pwoteje kalite dlo nou e asire byennèt ekonomik kominote agrikòl New York la.”  
  
Prezidan Komite Konsèvasyon Sòl ak Dlo Eta New York la (New York State Soil 
and Water Conservation Committee), Dale Stein, te deklare, “Sa se yon bèl opòtinite 
pou fèm CAFO yo rantre an patenarya avèk Distri Konsèvasyon Sòl ak Dlo lokal yo pou 
met sou pye e mete an pratik pi bon sistèm pratik jesyon sou fèm yo. Pwogram 
finansman sa a pral ede pwodiktè yo respekte nouvo règleman anviwònmantal eta a, 
epitou y ap pwoteje pi plis kalite dlo nan lak, rivyè ak sous dlo nan Eta New York.”  
  
David Fisher, ki se Prezidan Biwo Fèm Agrikòl New York (New York Farm 
Bureau), te deklare, “50 milyon dola sibvansyon pou finansman stokaj fimye yo pral 
amelyore anviwònman an sou fèm betay nan eta a. Patenarya k ap pèmèt pataje kou 
ant peyizan yo ak Eta New York pral pèmèt plis fleksibilite pou jere eleman nitritif lè fèm 
yo konfòme ak règleman ki pi strik an rapò avèk nouvo pèmi CAFO yo. Biwo Fèm 
Agrikòl New York la apresye atansyon Gouvènè a mete sou bezwen ki toujou la onivo 
finansman ki pou ede agrikilti New York amelyore kalite dlo a.”  
  
Senatè Patty Ritchie, Prezidan Komite Agrikilti Sena a (Senate Agriculture 
Committee), te di, “Pwogram tankou sa a ede asire avni agrikilti New York, e yo ede 
kiltivatè k ap travay di nan eta nou an kontinye pwoteje anviwònman an. Mwen ta 
renmen remèsye Gouvènè Cuomo ak Komisyonè Ball ki rekonèt enpòtans pou yo bay 
kiltivatè yo ak resous yo bezwen yo pou kontinye soutni e devlope pi gwo endistri eta 
nou an, san yo pa sispann aji kòm lidè nan kad pratik anviwònman ki san danje.”  
  
Senatè Tom O’Mara, Direktè Sena Komite pou Konsèvasyon Anviwònmantal 
(Senate Environmental Conservation Committee), te di, “Kiltivatè Eta New York yo 
deja jwe yon wòl santral nan konsèvasyon, responsablite nan zafè tè, ak pwoteksyon 

kalite dlo. Dènye envestisman sa a eta a pral fè a ap ranfòse kapasite pwodiktè letye ak 
betay nou yo pou pi byen pwoteje resous natirèl enpòtan yo. M ap kotan kontinye travay 
avèk Gouvènè Cuomo ak kòlèg lejislatif mwen yo pou mete an pratik Lwa sou 
Enfrastrikti Dlo Pwòp 2017 la, e amelyore fiti anviwònman an pou plizyè jenerasyon 
moun New York.”  
  
Manm Asanble Bill Magee, Prezidan Asanble Komite Agrikilti a (Assembly 
Agriculture Committee), di konsa, “Pwogram finansman sa a benefisye fèm agrikòl yo 
e kominote nou yo. Li ede asire pwoteksyon kalite dlo ak mentyen yon anviwònman ki pi 
pwòp e pi sen. Epitou li soutni kapasite fèm yo pou pwodwi manje lokal ki fre.”  
  
Lwa sou Enfrastrikti Dlo Pwòp 2017 la envesti yon montan rekò 2.5 milya dola nan 
enfrastrikti dlo ki enpòtan anpil nan Eta New York. Envestisman istorik sa a nan 
enfrastrikti dlo yo, enfrastrikti dlo ize yo ak mezi pou pwoteksyon sous dlo yo, pral 
amelyore sante ak byenèt kominote a, pwoteje resous dlo ki pi enpòtan nan Eta a, epi 
kreye djòb. Finansman pou pwojè yo pral priyorize solisyon rejyonal ak nivo basen 
vèsan yo, epi bay prim ankourajman pou konsolidasyon ak pataj sèvis dlo ak sèvis dlo 
ize yo.  

